
చాటుపద్యమణిమంజరి








సీ. ఆలపోతులఱేని నాతనిపగవాని

                    బెంపంగఁ జంపంగఁ బెంపు గలిగి

    హాలాహలపుమందు హల్లకములవిందుఁ

                    గుడువంగ ముడువంగఁ గోర్కిగల్గి

    ఎడమదిక్కువధూటి జడలమక్కువబోటిఁ

                    బొలపింప వలపింపఁ బొందు గలిగి

    పచ్చియేనికతోలు ప్రాఁతకంగటికాలు

                    కట్టంగఁ బట్టంగఁ గణఁక గల్గి

గీ. ఎసఁగి లోకంబు లీరేడు నేలువాని

    మిగులఁ బొడవైన తెల్లనిమేనువాని

    మహితవృషరాజు నెక్కినమహిమవాని

    మృడునిఁ గనుఁగొంటి నంతట మేలుకొంటి.

సీ. తారకాసురభుజాదర్పంబు దెగటార్చు

                    ఘనుఁ గన్నతండ్రి మాయనుఁగువేల్పు

    కుండలిజ్యావల్లి కొండవింటను గూర్చు

                    విలుకాండ్రమేటి మాకులగురుండు

    తలిరాకుబాకు గద్దరివజీరుని క్రొవ్వు

                    మట్టు పెట్టినదిట్ట మాకుఁ బ్రాపు

    హత్తి తెల్లనిగిత్త కత్తలాణము నెక్కి

                    మహి మించునెఱకాఁడు మాధనంబు

గీ. జాటజూటాగ్రవీథిని జహ్నుకన్య

    మమత నిడుకొన్న వగకాఁడు మాబలంబు

    పార్వతీసాధ్వి సామేనఁ బాదుకొల్పి

    వెలయుపటుశీలి మాపాలివేల్పుమొదవు.

